
					ఈ పుట అచ్చుదిద్దబడ్డది

మ. ఉరురామైకగుణానువర్ణనమొ, కాంతోచ్చైస్తనాగస్థలీ

పరివాసంబొ, సతీవరాంఘ్రిభజనాప్రాశస్త్యమో, సౌదృశో

త్కరసేవాగతియో, ప్రియారుణకరాత్యాలోకనంబో, మదిం

గర మూహింపఁగ నిట్టి నీతప మనంగా నేమి మౌనీశ్వరా! 108



మ. చెలిటెక్కుల్ గని, కొమ్మపాట విని, యోషిన్మౌళి నెమ్మోముతా

వులమే లాని, నెలంతమే నలమి, పూవుంబోఁడికెమ్మోవితే

నెలచా ల్గ్రోలి, సమేతరాక్షసుఖ మెంతేఁ గాంచఁగా లేక మి

క్కిలి యాత్మాధిగతైకహృత్సుఖనిషక్తిన్ మౌని! కాంక్షింతురే. 109



సీ. సుమసౌకుమార్యాప్తి నమరునీనెమ్మేను

ఘనపంచశిఖికీలఁ గంద కున్నె?

నెలపుల్గుపెంపూని యలరునీకనుదోయి

సూర్యదర్శనసక్తి స్రుక్కఁబడదె?

తమ్మియందమ్మూని తనరునీనెమ్మోము

శుచిభసితచ్ఛాయ సొగసెడయదె?

తళుకుకెంజిగురాకు సొలపూనునీయంఘ్రి

సూచిపై మెట్టిన సొంపు సెడదె?



తే. యకటకట నీవొకిం తైన యంతరంగ

మునఁ దలంపవుగాని సద్భోగయోగ్య

భావమున మించు నీయట్టి భవ్యమూర్తి

కీదృశమహాతపోగ్లాని నెనయఁదగునె? 110



మ. అసమజ్వాలశిఖాళి వ్రేఁగిన నిరాహారంబు గైకొన్న, శీ

తసరిద్వారులఁ గ్రుంకియున్న, భుజగీతంద్రీపరిధ్వంసిసా

హసవృత్తిం గయికొన్న, నీ కతనుకల్యానంద మెట్లబ్బు? భ

వ్యసితాంభోరుహలోచనాంఘ్రియుగసేవం దక్క! యోగీశ్వరా! 111

		 ఈ పేజీలో చివరి మార్పు 8 జూలై 2020న 12:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

